
Madrilgo, Valladolideko eta Malagako lehen hezkuntzako ikasleak Nafarroan zehar ibiliko dira, “Eskola bidaiariak” programari esker

Cabanillasko, Tuterako eta Ablitasko nafar ikasleek, berriz, Asturias, Toledo eta mendebaldeko Andaluzia bisitatuko dute, hurrenez hurren

Osteguna, 2008ko urriaren 23a. Gaur goizean Hezkuntzako kontseilaria Carlos Pérez-Nievasek ongietorria eman die Garesen, Nafarroara iritsi berri diren hiru ikasle talderi. Collado Villalbako (Madril) “Antonio Machado”, Valladolideko Laguna de Duero eta Malagako “Ricardo de León” ikastetxeetatik etorritako ikasleak aste osoan ibiliko dira Foru Komunitatean, “Eskola bidaiariak” programaren laguntzaz.


Nafarroako Gobernuaren Hezkuntza Departamentuak “Eskola bidaiariak” programa antolatzen du, Hezkuntza, Gizarte Politika eta Kirol Ministerioaren lankidetzaz. Urtero, beste erkidego batzuetako 450 ikasle eta 30 irakasle inguru etortzen dira Nafarroara. Udaberrian sei txanda egin ohi dira eta udazkenean, berriz, lau. Madrilgo, Valladolideko eta Malagako hiru talde hauekin aurtengo udazkenari dagozkion txandak amaituko dira. Aurten, guztira, hamabi ikasle talderen bisita izan du Nafarroak eta honako erkidego hauetatik etorri dira: Galizia, Madril, Valentzia, Andaluzia, Kantabria, Katalunia, Gaztela eta Leon, Gaztela-Mantxa eta Ceuta.


Era berean, urriaren 21etik eta 26ra bitarteko aste honetan Cabanillasko “San Juan de Jerusalen” ikastetxeko 15 nafar ikasle Asturias bisitatzen ari dira, programa honen barruan. Azaroan, Tuterako “Elivira España” ikastetxeko ikasleak Toledora joanen dira eta Ablitasko “San Babil” ikastetxekoek mendebaldeko Andaluzia ezagutzeko aukera izanen dute. Ikasturte honetan Nafarroako 11 ikastetxetako 165 ikaslek eta 11 irakaslek Espainiako hainbat leku ezagutuko dituzte, Eskola bidaiariak programaren laguntzaz. 


Parte hartzen duten ikastetxe guztiek bidaiari lotutako lan eta ikasketa egitasmoak aurkeztu behar dituzte. Besteak beste, landa herrietan edo industria guneetan kokatutako ikastetxeei eta etorkin zein gutxiengo etniko nahiz kulturaleko ikasle ugari hartzen dituzten zentroei ematen zaie lehentasuna. Autonomia erkidego bakoitzeko Hezkuntza Departamentuak eta Hezkuntza, Gizarte Politika eta Kirol Ministerioak ikasleko eta irakasleko dirulaguntzak ematen dituzte, programa antolatzen eta egiten sortutako gastuak ordaintzeko.


Eskola bidaiariak Lurraldeen arteko Lankidetzako programa Ministerioak sortu zuen 1985ean, 10-11 urte bitarteko ikasleentzat (Lehen Hezkuntzako 5. eta 6. mailak). Programaren xedea ikaslearen prestakuntza osatzea da, Espainiako hizkuntza eta kulturala aniztasunaren berri emanez. Laneko metodologia ekintzetan oinarritzen da eta lankidetza ohiturak, talde-lana eta norberaren autonomia garatzen dira. Horrez gain, bestelako natur inguruneak eta gizarte nahiz kultura giroak ezagutzeko aukera eskaintzen zaie ikasleei, eta ikaskuntza etengabearen aldeko jarrera pizten zaie, eskola barruan eta kanpoan.


Hogeita lau urteko ibilaldian, programaren hainbat alderdi aldatu dira, hobekuntzak sartzeko, hala nola parte-hartzaileen adina, ibilbidearen atalak eta beste xehetasun batzuk. Nolanahi ere, programak hasierako helburuari eusten dio, hau da: “Eskola bidaiariak” nagusiki esparru desberdinak dira.


Programak aukera polita ematen du hiru autonomia erkidegoko ikasleek eskolako bizimoduari, jarreren prestakuntzari eta landutako balioei nahiz jarrerei lotutako esperientziak partekatu ditzaten. “Programaren garapen osoan haurrak harremanetan daude. Normalean, egun gutxiko bizikidetzan beste errealitate eta inguru batzuk ezagutzeko interesa pizten da ikasleengan; zenbaitetan ere, adiskidetze luzeak eta aberasgarriak sortzen dira” esan dute Hezkuntza Departamentuko Programaren arduradunek. 


Eskola bidaiariak programan parte hartzen duten ikasleek, irakasleen laguntzaz, aldez aurretik lantzen dituzte ikastetxeetan Hezkuntza Departamentuak Nafarroako historiari eta geografiari buruz bidaltzen dizkien jarduerak. 


Taldeen egoitza Garesko “Zubia zentroa” izanen da, bertan, lo egin, gosaldu eta afalduko dute. Ikasgelak erabiltzeko aukera izateaz gainera, bisita bakoitzari buruzko jarduerak lantzeko beharrezko den material guztia dute. Interesgarriena da haurrak direla ikaskuntzaren protagonista nagusiak; izan ere, ibilbideak egin aurretik taldeka eginiko prestakuntza saioetan, ikasleek aurkezpenak egiten dituzte bisitetan emango diren azalpenei buruz. 


Aurreikusitako ibilbideak Nafarroako geografiako gune nagusietan barrena eginen dira. Hain zuzen ere, Ultzama, Baztan eta Pirinioetako bailarak, Lizarra, Gares, Erreniega, Eunate, Oliteko gaztelua, Bardeak, Tutera eta Iruñea bisitatu dituzte. 


Halaber, programa honen Nafarroako arduradunek honako hau esan dute: “esperientzia aberatsa eta gogoangarria da, bai ikasleentzat bai irakasleentzat. Eta esan digutenez, urte batzuk geroago, Nafarroara itzultzen dira batzuk beren familiei Nafarroa erakusteko eta eskola garaian izandako esperientzia ahaztezinaren berri emateko”.

